
«Luberriek eta mendiko bideek kolokan jartzen dituzte megalitoak» 

Baztango megalitoak babesteko asmoarekin, Baztango megalitoei buruzko bi liburu argitaratu ditu Josu Cabodevillak, eta orain garai hartako bizilekuren bat topatu nahiko luke. 

Iker Frias - Iruñea 

Josu Cabodevilla eta Itziar Zabaltza senar-emazteak dira Baztango edesti aurreko oroitarriak liburuen egileak, baina lan gogorrena eta sakonena Cabodevillak egin du (Agoitz, 1958). Euskarazko irakaslea da Lekarozko institutuan, eta azkenengo hamabortz urteetan Elizondon (Nafarroa) bizi da. Mendiak eta megalitoak asko maite ditu, eta, horrenbestez, Baztango megalitoen inguruko hainbat jarduera bultzatu ditu Baztanen. 

Megalitoen inguruko zaletasuna txiki-txikitatik datorkio Cabodevillari. «Txikitan, Agoizko medikuarekin mendira ateratzen nintzen, eta han ibiltzen ginen gora eta behera trikuharriak, harrespilak, tumuluak eta zutarriak ikusten». Gaztaroan apaizekin ikasi zuen, eta haiek ere inguruko megalitoak ikustera eramaten zituztela gogoratu du. «Harra sortu zitzaidan, eta gaur egun ere zaletasuna badut». 

Agoizkoa da, baina Baztango bertako jende askok baino hobeto ezagutzen ditu inguruetako mendiak eta lekuak. Hamabortz urte darama bizitzen Elizondon, eta bere zaletasun bakarrak mendia eta megalitismoa izan direnez, ordu asko eman ditu mendian gora eta behera. Gainera, Baztan ezagutzeko, irakasle eta lagun onak izan zituela askotan esan du. «Aita Ondarra, Miguel Alberro eta Tomas Otxandorenari esker, Baztango megalito gehienak ezagutu nituen». 

HAMABI URTEKO LANA. Lan mardula egin dute Cavodevillak eta Zabaltzak. Lana poliki-poliki egin dute. Liburua egiterako orduan, ordu gehiago mendian pasatu dute, etxean liburu edo ordenagailu baten aurrean baino. Megalitoak neurtu eta katalagatzerakoan emazteak egindako lana nabarmendu du Cabodevillak. 

Bestalde, liburua gaztelaniara itzultzen ere Zabaltzak lan handia egin duela adierazi du. «Liburua berez euskaraz egin genuen, baina Nafarroako Gobernuak gaztelaniaz ere egitera behartu gintuen. Liburua euskaraz eta gaztelaniaz dago, baina euskarazko bertsioan Gobernuak argazki gehienak kendu dizkio, liburua asko pobretuz». 

Hasieran lana beraiendako bakarrik egiten hasi ziren. Baina 1992an, bizpahiru megalito desagertu zirenez, haserretu egin zen Cabodevilla, eta Baztango Udala presionatzen ibili zen monolitoak zaintzeko konpromisoak har zitzan. Orduan otu zitzaion Baztango monolitoen karta arkeologikoa egitea, Udalak guztien berri izateko eta haien kontserbazioan lan egiteko. 

Liburuan hainbat alditan aipatu du egileak megalitoak katalogatu dituztela eta ez industu. «Mendian jende ugari ibiltzen da megalito berriak bilatzen, eta megalitoak diren jakiteko, batzuetan jendeak aitzurrarekin lurra mugitzen du, eta lurra mugitzean materiala galtzen da. Eta hori galarazi behar da. Bestetik, metal detektagailuekin ibilitako iparraldeko jendeek megalitoetan egindako zuloak ere arazo larria dira megalitoak osorik irauteko». 

MEGALITISMOA, BAZTERTUTAKO GAIA. Megalitoen gaia baztertuta egon dela azpimarratu du Cabodevillak. «Jendeak, normalean, urruneko gauza arrarotzat dauzka megalitoak, eta jende askok megalitismoa mitologiarekin nahasten du». Gai horren inguruan baserritarrek herriko jendeak baino gehiago dakitela uste du Cabodevilla adituak. 

Hogei megalito desagertuak edo galduak daude Baztanen, eta hogeita hamar inguru galtzeko arriskuan daudehainbat arrazoirengatik. «Luberriak eta mendi errepideak oso arriskutsuak dira, eta megalitoak kolokan jartzen dituzte», esan du. 

Megalitoetan seinaleak jartzea proposatzen du Cabodevillak. «Seiehun megalito inguru ditugu bailaran, eta denak seinaleztatzea garestia izanen dela badakit, baina jendeak zaintzeko eta babesteko irtenbide hoberena litzateke. Bestalde, kanpaina informatiboak egitea komeniko litzateke, jendeak megalitismoaren berri jakin dezan». 

Nafarroako Gobernuak megalitoak babesteko orduan trabarik ez duela jartzen uste du. Baztango Udalak ere ildo horretan lanean hasi dela pentsatzen du Cabodevillak. «Udalean, azkenengo urteetan, gauzak aldatu dira, baina lehenago, megalitoei ez zieten jaramon handirik egiten». 

BAZTANGO HISTORIAURREA. Mota guztietako megalitoak daude Baztanen: trikuharriak, harrespilak, tumuluak eta zutarriak. Hori «oso berezia» dela esan du Cabodevilla adituak, eta toki askotan ez dela halakorik gaineratu du. «Mota guztiak egotea erran nahi du historiaurre osoan Baztan populatua egon zela». 

Bertze tokietan frogatua dago megalitoak dauden mendi eta lepoetan Brontze Aroko edo Burdin Aroko herrixkak agertzen direla. «Baztanen oraingoz ez dugu ezer aurkitu. Badirudi Soalar aldean akaso herrixka baten arrastoak egon daitezkeela, baina indusketa bat egin arte ez dago hori frogatzerik». Bertze leku batzuetan ere bila ibili dela esan du Cabodevillak, baina oraingoz duten bakarra hipotesiak direla gaineratu du. Metalgintza eta megalitoen fenomenoa elkarrekin doazela uste du Cabodevilla megalitismoan adituak. Baztanen, kobrezko meatzeak dauden lekuetan tumuluak eta trikuharriak agertzen dira, eta burdin meatzeak dauden tokietan, berriz, harrespilak. Cabodevillarentzat, hori hala izatea ez da kasualitatea, eta, haren ustez, garai hartako gizakiak metalengatik mugitzen ziren, eta ez bertze arrazoi batzuengatik. «Horregatik, mea eremuetan megalitoak aurkitzen ditugu, eta Baztan horren adibide garbia da». 

Baztanen, historiaurreko azkeneko indusketak 1949an egin zituzten, eta urte horietatik aitzin, arkeologoek ez dituzte historiaurreko megalitoetan indusketarik egin. Indusketa horietatik ateratako materiala Nafarroako Museoan dago kaxa batzuetan gordeta. Orain, material hori Museo Etnografikora ekarri eta ikusgai jarri nahi dutela esan du Cabodevillak. «Pena da material hori ikusteko eran ez egotea. Nafarroako beste toki batzuetan industen ibiltzen dira arkeologoak, baina ez da atzendu behar Nafarroa oso eremu handia dela, eta alde guzietara ezin direla iritsi». 

